
Tərəqqiyə və sosial rifaha aparan iqtisadiyyat
Mingəçevirdən yayılan işıq daha da gur olacaq

Azərbaycan Prezidenti İlham 
Əliyev son 19 ildə ölkənin elektro-
energetika sisteminə daim diqqət 
və qayğı göstərib. Ötən müddətdə 
bu sahədə genişmiqyaslı layihələr 
gerçəkləşdirilib, yenidənqurma, tikinti 
işləri böyük vüsət alıb. Dövlətimizin 
başçısının tapşırığı ilə hazırlanan 
Reabilitasiya Proqramı çərçivəsində 
energetika sistemi əsaslı şəkildə 
modernləşdirilib, “itirilmiş” generasiya 
gücləri bərpa edilib.

Adıçəkilən proqram çərçivəsində 
indiyədək paytaxtımızda, habelə regi-
onlarda əhalinin, eləcə də infrastruktur 
və sahibkarlıq obyektlərinin elektrik 
enerjisi ilə təchizatında mühüm rol 
oynayan modul tipli elektrik stansi-
yalarında “itirilmiş” gücün bərpası 
istiqamətində geniş həcmdə işlər gö-
rülüb. Bir çox elektrik stansiyaları və 
yarımstansiyaların 500, 330, 320, 110 
kilovoltluq hava xətləri, o cümlədən 
yarımstansiyalar yenidən qurulub. 

Prezident İlham Əliyevin 25 ok- 
tyabr 2022-ci il tarixli “Azərbaycan 
Respublikasında elektrik enerjisi 
təminatının yaxşılaşdırılması ilə bağ-
lı əlavə tədbirlərin həyata keçirilməsi 
haqqında” Sərəncamı da ölkənin 
elektrik enerjisi ilə fasiləsiz təminatını 
daha da gücləndirmək, təhlükəsizliyin 
maksimal səviyyədə əldə olunması-
nı şərtləndirmək baxımından mühüm 
önəm daşıyır. 

Adıçəkilən sənəddə “Azərbaycan” 
İstilik Elektrik Stansiyasının (İES) 
moderniləşdirilməsi respublikanın 
enerji dayanıqlığının təmin olunması, 
əlavə generasiya güclərinin yaradıl-
ması, enerji tələbatının qarşılanması, 
ixrac imkanlarının artırılması, ətraf mü-

hitin qorunması, elektrik enerjisinin is-
tehsalında təbii qaza qənaət edilməsi, 
iqlim dəyişiklikləri ilə bağlı baş verən 
kataklizmlərin qarşısının alınması və 
regionda yeni iş yerlərinin açılması 
baxımından xüsusi əhəmiyyətə ma-
lik olduğu bir daha diqqətə çatdırılır. 
Eyni zamanda, “Azərbaycan” İES-in 

mövcud avadanlıqlarına əlavə mü-
asir texnologiyalar tətbiq edilməklə, 
600 MVt gücündə olan 7-ci və 8-ci 
enerji bloklarının gücünün daha 1280 
MVt artırılması ilə əlaqədar rasional 
modernləşmənin reallaşdırılmasının 
iqtisadi, texniki, enerji sisteminin eti-
barlılığı, dayanıqlılığı və təhlükəsizliyi 

cəhətdən zəruri olması bildirilir. 
Qeyd edək ki, sərəncamla 

Nazirlər Kabinetinə adıçəkilən İES-in 
modernləşdirilməsi çərçivəsində 
əlavə generasiya gücünün yaradılma-
sı məqsədilə maliyyə vəsaitinin cəlb 
edilməsi, idxal olunacaq avadanlıqla-
rın və ehtiyat hissələrinin idxal göm-
rük rüsumlarından azad olunması, 
habelə “Dövlət satınalmaları haqqın-
da” Qanuna uyğun olaraq istehsal-
çı müəssisələrdən elektrik qurğu və 
avadanlıqların alınması ilə əlaqədar 
tədbirlər görmək həvalə olunub.

Bundan başqa hökumətə İES-in 
modernləşdirilməsi çərçivəsində 
görülən işlərlə əlaqədar avadanlıqla-
rın və ehtiyat hissələrin alınması üçün 
“Azərbaycan Respublikası adından 
borc alınması və zəmanət verilməsi 
Qaydası”na uyğun olaraq dövlət 
zəmanətli kreditlərin cəlb edilməsi ilə 
bağlı tapşırıq verilib.

Ekspertlər tərəfindən dövlət 
başçısının “Azərbaycan” İES-in 
modernləşdirilməsi ilə bağlı 
sərəncamı yüksək dəyərləndirilərək, 
bu sənədin icrası ilə respublikada 
enerji sistemində müsbət nəticələr 
əldə ediləcəyi bildirilib. İndiyə qədər 
belə sərəncamların uğurla reallaşdı-
rılmasının nəticəsidir ki, ölkə əhalisini 
dayanıqlı və keyfiyyətli elektrik enerji-
si ilə təmin etmək mümkün olub. Eyni 
zamanda, dəqiq müəyyənləşdirilən 
strateji hədəflər, düşünülmüş strategi-
ya sayəsində respublikamızın elektrik 
enerjisini idxal edən ölkədən ixracatçı 
dövlətə çevrilməsi gerçəkləşib. 

Dövlətimizin başçısı tərəfindən 
energetika sahəsinin inkişafının 
diqqət mərkəzində saxlanılması-
nın nəticəsidir ki, Azərbaycan Da-
vos İqtisadi Forumunun son “Qlobal 
Rəqabətlilik Hesabatı”nda “əhalinin 
elektrik təchizatı səviyyəsi” üzrə dün-
yada 2-ci yer tutan ölkələr sırasında 
qərarlaşıb.

Vaqif BAYRAMOV,  
“Xalq qəzeti”

Hüseynqulu Quliyev
Azərbaycan Texniki Universi-
tetinin dosenti, texnika üzrə 
fəlsəfə doktoru

– Mingəçevirdə yerləşən Azər- 
baycan İES-də 2018-ci il iyulun 3-də 
baş verən qəza nəticəsində ölkənin 
bütün enerji kompleksinin və bu 
nəhəng qurğunu avtomatik rejimdə 
idarə edən “SCADA” sisteminin 
çökməsi ciddi narahatlıq yaratdı. Böh-
ran nəticəsində maliyyə-bank sekto-
runda, tibb müəssisələrində, metroda 
və s. sahələrdə müəyyən fəsadlar 
nəzərə çarpdı və problemin təcili ara-
dan qaldırılması məqsədilə Prezident 
yanında toplantı keçirildi. Dövlət baş-
çısı bu sahəyə böyük vəsaitlər ayrıl-
masına baxmayaraq yetərli nəticələrin 
olmaması, bölgələrdə tikilən 30 elekt-
rik stansiyasının nə üçün işləməməsi, 
bir nöqtədə baş verən qəzadan 
bütün ölkənin enerji sisteminin nə 
üçün bu cür çökməsi ilə bağlı məsul 
şəxslərdən hesabat tələb etdi. Ölkə 
rəhbəri vəziyyətin qısa müddətdə 
nizamlanması üçün “Azərenerji”yə, 
həmçinin digər müvafiq qurumlara 
konkret vəzifələr tapşırdı. 

Daha sonra isə “Azərbaycan” 
İES və Mingəçevir–Abşeron xəttində 
qəza halları zamanı sistemin etibarlı-
lığı və dayanıqlığının təmin edilməsi 
ilə bağlı təxirəsalınmaz tədbirlər 
müəyyənləşdirildi. Həmin tədbirlərin 
həyata keçirilməsi ilə bağlı “Azərenerji” 
ASC-yə tapşırıqlar verildi. Eyni za-
manda, xarici ekspert qrupunun ilkin 
rəyi və həyata keçiriləcək layihələr 
barədə məlumatlar “Azərbaycan İstilik 

Elektrik Stansiyası” MMC-nin yarım- 
stansiyalarından birində baş vermiş 
qəza ilə əlaqədar Prezident İlham 
Əliyevin sərəncamı ilə yaradılmış 
Dövlət Komissiyasına təqdim olundu. 

Bundan başqa, Dövlət Komis-
siyasına verilmiş digər tapşırığa 
əsasən strateji və dövlət əhəmiyyətli 
obyektlərin generatorlarla təminatı 
ilə bağlı araşdırmalar aparıldı 
və müvafiq təkliflər hazırlanaraq 
gerçəkləşdirilməsinə başlanıldı. 

Beləliklə, 2018-ci ilin yayında baş 
verən qəzadan sonra “Azərbaycan” 
İES-də yenidənqurma tədbirləri 
həyata keçirildi və 2 il ərzində bu 
stansiya modern, yüksək səviyyəli 
bir vəziyyətə gətirildi. Bu, bir daha 
Azərbaycan dövlətinin ölkənin enerji 
təhlükəsizliyi sahəsinə xüsusi diqqət 
yetirməsinin bariz ifadəsi idi. 

Xatırladım ki, İES fəaliyyətə sovet 
dövründən başlayıb. Prezident İlham 
Əliyev çıxışlarının birində vurğuladığı 
kimi, müstəqilliyimizin ilk illərində, yəni 
ötən əsrin 90-cı illərinin əvvəllərində 
“Azərbaycan” İES respublikamızın 

elektrik enerjisi ilə təchizatında yeri 
gələndə alternativsiz bir rol oynayıb. 
Bu fakt isə ölkənin enerji təhlükəsizliyi 
baxımından olduqca mənfi bir hal kimi 
qiymətləndirilib. Çünki bu və ya digər 
ölkənin enerji ilə təminatında təkcə bir 
mənbəyə əsaslanmaq, bir mənbədən 
asılı olmaq həm iqtisadiyyat, həm də 
gündəlik normal həyat üçün çox bö-
yük təhdid sayılıb, yəni, təhlükə hesab 
olunub. Ona görə də ölkəmiz neftdən 
əldə etdiyi gəlirləri, ilk növbədə, 
yönəltdiyi sahələrdən biri kimi ölkənin 
elektrik enerjisi təsərrüfatının yenidən 
qurulmasına, enerji təhlükəsizliyinin 
möhkəmlənməsinə istiqamətləndirib. 
Bunun nəticəsi olaraq son 19 il 
ərzində, Azərbaycanda 30-dan çox 
elektrik stansiyası tikilərək, istifadəyə 
verilib.

Bu gün də “Azərbaycan” İES 
ölkənin enerji ilə təminatında 
əhəmiyyətli rol oynayır. Amma stansi-
yanın mövcud avadanlıqlarına əlavə 
müasir texnologiyalar tətbiq edilməklə 
mövcud gücünün daha da artırılma-
sı üçün rasional modernləşmənin 
həyata keçirilməsi enerji siste-
minin etibarlılığı, dayanıqlılığı və 
təhlükəsizliyi cəhətdən zəruridir. Bax, 
elə buna görə də Prezident İlham 
Əliyevin 25 oktyabr 2022-ci il tarixli 
“Azərbaycan Respublikasında elek- 
trik enerjisi təminatının yaxşılaşdırıl-
ması ilə bağlı əlavə tədbirlərin həyata 
keçirilməsi haqqında” Sərəncamı mü-
hüm önəm daşıyır. Bu, eyni zaman-
da, Azərbaycanın elektrik enerjisi ilə 
fasiləsiz təminatına, təhlükəsizliyin 
maksimal səviyyədə əldə olunmasına 
dəyərli töhfədir.

SOCAR Rusiyanın “Vostok Oil” 
layihəsində iştiraka dəvət alıb

“Rosneft”in rəhbəri İqor Seçin Azərbaycanın SOCAR şirkətini Krasnoyarsk 
diyarının şimalında həyata keçirilən “Vostok Oil” layihəsində iştiraka dəvət edib. 
Bu barədə Bakıda keçirilən XV Verona Avrasiya İqtisadi Forumunda çıxış edən 
Rusiyanın “Rosneft” şirkətinin rəhbəri İqor Seçin məlumat verib. 

O, qeyd edib ki, “Vostok Oil” layihəsinin 
icrası əvvəlcədən elan olunmuş qrafik 
çərçivəsində davam edir. “Biz bu layihənin iş-
tirakçıları arasında dostlarımızı, o cümlədən, 
SOCAR-dan olan həmkarlarımızı görməyə 
şad olardıq”.

“Rosneft” rəhbərinin sözlərinə görə, 
Şərqə üz tutmaqla strateji qərar qəbul edən 
Rusiya Asiya–Sakit Okean regionuna enerji 
resurslarının tədarükünü sistemli şəkildə ar-
tırır.

“Rosneft”in Taymırda yerləşən flaqman 
layihəsi olan “Vostok Oil”, Vankor qrupunun 
artıq işlənmiş yataqlarını və Krasnoyarsk di-
yarının şimalındakı yeni yataqları əhatə edir. 
Layihənin resurs bazası 6 milyard tondan 
çox maye karbohidrogenlər səviyyəsində 
qiymətləndirilir.

SOCAR-ın rəhbəri Rövşən Nəcəf 
jurnalistlərə bildirib ki, “Rosneft”in “Vostok 
Oil” layihəsində iştirak təklifinə baxacaq. 

“Xalq qəzeti” 

Naxçıvan inkişaf etmiş sənaye diyarına çevrilir
Naxçıvan Muxtar Respublikasının sənaye potensialının hərəkətə 

gətirilməsi üçün son illərdə həyata keçirilmiş məqsədyönlü 
proqram və layihələr artıq bəhrəsini verir. Naxçıvan sürətlə inkişaf 
etmiş sənaye diyarına çevrilir.

Bölgədə sənayenin davamlı 
inkişafına əsaslanan inkişaf stra-
tegiyasının düzgün seçilməsi, sa-
hibkarlığın inkişafı üçün yaradılmış 
hərtərəfli şərait, maliyyə resursları-
na sərbəst çıxış müsbət nəticələrin 
qazanılmasına geniş imkanlar açıb. 
Eyni zamanda, sosial infrastruk-
tur obyektlərinin tikilərək istifadəyə 
verilməsi, sənaye zonalarının yara-
dılması, iqtisadiyyatda çoxşaxəliliyin 
təmin edilməsi sahibkarlığın inkişa-
fına əlavə stimul verməklə yanaşı, 

regionun investisiya cazibədarlığının 
yüksəlməsinə də səbəb olub. 

Hər il rəqabətədavamlı məhsul 
istehsal edən müəssisələrin sayı 
artır, ixrac bazarlarının coğrafiya-
sı genişlənir. Təsadüfi deyil ki, ha-
zırda təkcə Naxçıvan şəhərində  
100-dən artıq ixtisaslaşmış 
müəssisədə müxtəlif profilli sənaye 
məhsulları istehsal edilir. Onlar 
arasında meyvə şirələrindən tut-
muş mebelə, daş məhsullarından 
avtomobillərə, quş ətindən plastik 

məmulatlara kimi yüzlərlə növ və 
çeşiddə sənaye məhsulları var. 

Son 1 ildə muxtar respublika-
da 142 sənaye müəssisəsi açılıb. 
Sənayeləşmə siyasətinə uyğun ola-
raq daxili tələbatın ödənilməsində 
yerli məhsulların payını əhəmiyyətli 
dərəcədə artıran və ixrac imkanla-
rını genişləndirən müasir sənaye 
müəssisələrinin yaradılması bu gün 
də davam etdirilir. 

2022-ci ilin muxtar respublikada 
“Sənaye ili” elan edilməsi isə muxtar 
respublikada sənayeləşmə prosesi-
nin daha sürətlə davam etdirilməsinə 
əlavə zəmin yaradıb. Sənaye sek-
torunun muxtar respublika iqtisa-
diyyatında prioritet istiqamət kimi 
qəbul edilməsi sənaye məhsullarının 
ümumi daxili məhsul istehsalında 
həcmini də xeyli artırıb. 

Muxtar Respublika Dövlət Sta-
tistika Komitəsinin məlumatına 
görə, bu ilin yanvar–sentyabr ayla-
rında sənaye məhsulu 2,4 faiz ar-
tıb, sənayenin ümumi daxili məhsul 
istehsalında payı 27,3 faiz təşkil 
edib. Söhbət 2 milyard 227 milyon 
manata yaxın ümumi daxili məhsul 
istehsalından gedir ki, bu da sənaye 
məhsulları bunun, təxminən, üçdə 
biri qədərdir. Sənayedə istehsal 

həcmi ötən ilin müvafiq dövrü ilə 
müqayisədə 2,4 faiz artıb ki, bu ar-
tım faizi də, kənd təsərrüfatı istisna 
olmaqla, digər bütün sahələrdən 
daha çoxdur. İstehsalın 94,5 faizi 
malların, 5,5 faizi isə xidmətlərin pa-
yına düşüb. 

Həyata keçirilən tədbirlərin 
nəticəsidir ki, bu ilin ilk 9 ayında mux-
tar respublikada dövlət dəstəyi ilə iq-
tisadi fəaliyyətin müxtəlif sahələrində 
89 layihə üzrə istehsal və xidmət 
obyektləri yaradılıb, 60 layihə üzrə 
istehsal və xidmət obyektlərinin 
yaradılması isə davam etdirilir. 
Ümumilikdə, sənaye sahibkarlığına 
göstərilən dəstəyin nəticəsində bu 
dövrdə bank və kredit təşkilatları 
tərəfindən təsərrüfat subyektlərinə 9 
milyon 792 min 700 manat kredit ve-
rilib ki, bu da bir il öncəki göstəricidən 
13,6 faiz çoxdur.

Bu gün sənayedə istehsalın di-
versifikasiyasının genişləndirilməsi, 
müasir texnologiyalara əsaslanan 
rəqabətqabiliyyətli müəssisələrin 
fəaliyyətə başlaması artıq 
sənayeləşmə siyasətinin yeni 
mərhələyə keçid almasını göstərir 
ki, bu da özünü real nəticələrdə əks 
etdirir. 

Səbuhi HƏSƏNOV,  
Naxçıvan

İxrac potensialı,  
şaxələndirmə və büdcə artımı
Ötən 9 ayın statistik göstəricilərində

Azərbaycanın iqtisadi potensialının güclənməsi, reallaşdırılan diversifikasiya siyasəti, 
müasir texnologiyalara əsaslanan və rəqabətqabiliyyətli məhsul istehsal edən yeni 
müəssisələrin fəaliyyətə başlaması təbii ki, ölkəmizin xarici ticarət əlaqələrində 

də müsbət meyillərə təkan verib. Belə ki, xarici iqtisadi əlaqələrin coğrafiyası genişlənib, 
ticarətin əmtəə strukturu təkmilləşib. 

Azərbaycanın xarici iqtisadi əlaqələrinin 
genişlənməsində önəmli rol oynayan 
məsələlərdən biri də respublikamızın nəqliyyat 
infrastrukturunun müasir dünya standartlarına 
uyğunlaşdırılması, tranzit potensialının daha 
da artırılması ilə bağlıdır. Elə buna görə də 
həyata keçirilən tədbirlər və qlobal miqyaslı 
təşəbbüslər ölkəmizin sosial-iqtisadi inkişa-
fına əsaslı töhfə verməklə, Azərbaycanı mü-
hüm nəqliyyat qovşağına və dəhlizlərin keçdiyi 
məkana çevirib. 

Son illər ərzində ölkəmizdə nəqliyyat in- 
frastrukturunun inkişafı ilə bağlı irimiqyas-
lı layihələr reallaşdırılıb, bu sahəyə böyük 
həcmli dövlət investisiyaları yönəldilib. Avtomo-
bil yollarının və dəmir yolu xətlərinin, xüsusilə 
Gürcüstan, Rusiya və İran istiqamətində 
ölkə ərazisindən keçən magistral yolların 
beynəlxalq standartlar əsasında yenidən qurul-
ması, Bakıda və regionlarda beynəlxalq hava 
limanlarının, Bakı Beynəlxalq Dəniz Ticarət Li-
manının tikintisi, Şərq–Qərb və Şimal–Cənub 
nəqliyyat dəhlizlərinin inkişafı istiqamətində 
gerçəkləşdirilən layihələr Azərbaycanın 
nəqliyyat infrastrukturunun inkişafında 
əhəmiyyətli rol oynamaqla yanaşı, ölkəmizin 
tranzit potensialını daha da gücləndirib.

Bütün bu tədbirlər nəticəsində son illərdə 
Azərbaycanın xarici ticarət əlaqələrində 
müsbət nəticələr qeydə alınıb. Təkcə cari ilin 
yanvar–avqust aylarında Azərbaycan Respub-
likasının hüquqi və fiziki şəxsləri tərəfindən 
dünyanın 174 ölkəsindəki tərəfdaşları ilə ticarət 
əməliyyatları həyata keçirilib. Dövlət Statisti-
ka Komitəsinin məlumatına əsasən, hesabat 
dövründə 119 ölkəyə məhsul ixrac olunub, 160 
ölkədən isə idxal edilib.

Yeri gəlmişkən, Azərbaycanın hüquqi və 
fiziki şəxsləri tərəfindən tərəfdaş ölkələrlə 
əlaqələrin intensiv şəkildə gücləndirilməsi 
sayəsində ixrac potensialı da uğurla reallaşdı-
rılıb. Nəticədə, xarici ticarət əlaqələrində pozitiv 
dinamika nəzərə çarpıb. Belə ki, cari ilin yan-
var–sentyabr aylarında xarici ticarət dövriyyəsi 
ötən ilin eyni dövrü ilə müqayisədə 73,3 faiz ar-
taraq 39,81 milyard dollara, ixrac isə 101,6 faiz 
artaraq 29,52 milyard dollara çatıb.

Belə yüksək göstəricilərin əldə edilməsi 
təsadüfi deyil. Bu, yuxarıda vurğulanan amillərlə 
bərabər, həm də ixracatçıların potensial 
müştərilərlə, xüsusilə, idxalçı və distribüterlərlə 
əlaqələrinin sıx qurulması məqsədi ilə keçən 

illər ərzində Çin, Polşa, Latviya, Qətər, İsveçrə 
və Rusiyaya ixrac missiyalarının təşkil olunma-
sı ilə bağlıdır. 

Bu tədbirlər çərçivəsində Azərbaycan 
məhsullarının ixracına dair çoxsaylı razılaşma-
lar və sifarişlər əldə edilib, müqavilələr imzala-
nıb. Eyni zamanda, bir sıra məhsulların ixracat-
çılarına ixrac təşviqi ödənilib. 

Hazırda ixracın stimullaşdırılması tədbirləri 
çərçivəsində prosedurlar sadələşdirilir, yerli 
məhsullarımızın ixrac potensialı yüksək olan 
ölkələrdə ticarət nümayəndəlikləri açılır, ticarət 
və şərab evlərinin yaradılması ilə bağlı layihələr 
gerçəkləşdirilir. 

Qeyd edilməlidir ki, ixracın şaxələndirilməsi 
ilə yanaşı, sahibkarlara yaradılmış imkanlar xa-
rici ticarətlə məşğul olan biznes subyektlərinin 
sayında əhəmiyyətli artıma gətirib çıxarıb və 80 
faizdən yüksək artım qeydə alınıb. 

İstehsalın təşviqi istiqamətində görülmüş 
işlər də ixracın artımı ilə nəticələnir. Məsələn, 
sahibkarlığın güzəştli kreditləşdirilməsi, isteh-
salatda müasir texnologiyaların tətbiqi digər 
sahələrlə yanaşı, aqrar sahədə də ixrac imkan-
larını genişləndirir. Sənaye sahəsinə gəlincə 
isə polimer, polietilen, metanol və gübrə kimi 
kimyəvi məhsullar, qablaşdırma məhsulları, 
konteynerlər, toxuculuq məhsulları, tikinti və 
quraşdırmada istifadə olunan polad laylar, 
borular, transformatorlar, elektrik naqilləri və 
digər elektrik avadanlıqları, mis və alüminium 
məmulatları ixracı artan əsas məhsullar sıra-
sında yer alır. 

Ölkəmizin xarici ticarət əlaqələrinin, idxal 
və ixrac əməliyyatlarının genişlənməsində “Ya-
şıl dəhliz” buraxılış sisteminin tətbiqi də mühüm 
önəm daşıyır. Xatırladaq ki, bu sistem sahibkar-
lıq mühitinin daha da yaxşılaşdırılması, könüllü 
riayət mədəniyyətinin formalaşması, şəffaflığın 
təmin olunması və ölkənin ixrac potensialının 
artırılması məqsədi daşıyır. 

“Yaşıl dəhliz” buraxılış sistemindən da-
imi istifadə hüququnun əldə olunması 
nəticəsində aparılan xarici iqtisadi fəaliyyət 
əsasən qeyri-neft sektorunun payına düşüb. 
İndiyədək 5 mindən çox biznes subyektinin 
nümayəndələri ilə görüşlər keçirilib ki, həmin 
tədbirlərdə səsləndirilən rəy və təkliflər sistemin 
təkmilləşdirilməsinə müsbət təsir göstərib. 

V.BAYRAMOV, “Xalq qəzeti” 

